
Oppsummering frå kommunemøte med Kinn kommune 17. november 

 

Vi viser til hyggeleg og godt møte med Kinn kommune 17.11.25. Statsforvaltaren vil takke 

kommunen for god informasjon, godt førebudde innlegg og ein nyttig dialog om dei sentrale tema 

som var sette på dagsorden under møtet.  

Kommunedialog med kommunebilde er eit satsingsområde for Statsforvaltaren. Kommunedialogen 

er med på å sikre nasjonale og regionale målsetjingar og interesser, og vi legg vekt på at dialogen 

skal vere kunnskapsbasert. Kommunebildet er eit digitalt verktøy som gjer det lettare for oss å lage 

meir treffsikre analysar av risiko og sårbarheit i ein kommune, for dei fag- og forvaltningsområda der 

Statsforvaltaren har eit ansvar for å følgje opp kommunane.  

Vi førebur eit kommunebilde før vi besøker kommunen. Kommunebildet dannar grunnlaget for val 

av tema til dialogen med kommunen. Ut frå dialogen i møtet avtalar vi gjerne nærmare oppfølging 

av utvalde tema. Kommunebildet blir oppdatert etter møtet, lagt ut på nettsida til Statsforvaltaren og 

blir tilgjengeleg for alle interesserte. For administrasjonen og kommunepolitikarane kan 

kommunebildet gje signal om utfordringar det er viktig å ta tak i for kommunen.  

Utvalde tema for nærmare dialog i møta er inndelte etter overordna oppgåver og roller til 

kommunen som: – tenesteytar og myndigheitsutøvar – styring og forvalting – samfunnsutviklar og 

demokratisk arena.  

Etter møtet med dykk har vi samanfatta sentrale tema som var til drøfting etter nemnde inndeling. Vi 

har lagt vekt på informasjon frå kommunen med bakgrunn i at kommunebildet til Kinn var 

grunnlaget for dialogen i møtet. Tilbakemeldinga vår må såleis lesast i den samanhengen. 

 

Informasjon og drøfting av kommunebilde 

Ordførar Bengt Solheim-Olsen ynskte velkommen og innleia dagen med informasjon om kommunen 

som samfunn og som arbeidsgjevar. Om utvikling og om framtid, der det er nødvendig med 

strategisk samarbeid mellom fleire partar for å finne berekraftige løysingar, og at vervet som 

politikar kan vere «hardt å stå i» i enkelte saker.  

Kommunedirektør Øyvind Bang-Olsen orienterte vidare om den politiske og administrative  

organiseringa i kommunen. Kinn har vekst både i årsklassane for barn og unge og i dei eldste 

årsklassane, slik at omstillingsarbeidet dei er inne i er utfordrande. For å få drifta i balanse må 

kommunen vurdere kvalitet og det langsiktige perspektivet, opp mot tildelingspraksis for å kunne gi 

nødvendige tenester. Dei står og framfor store investeringar innan skule og omsorg, og må gjere 

tilpassingar i drifta for å handtere investeringane. 

Statsforvaltar Liv Signe Navarsete leia dagen vidare. 

 

Tenesteytar og myndigheitsutøvar  
Tenesteområda for skule, barnehage og integrering vart presenterte av kommunalsjef Runa Nybakk.  

I barnehagesektoren i Kinn har dei god pedagog-dekning, eit stabilt fagmiljø, og forholdsvis god 

rekruttering. Dei opplever at tilsette som får vidareutdanning ofte fører til at dei og blir rekrutterte til 

skule, eller andre stillingar i kommunen.  

Det har vore eit felles utviklingsbehov i barnehagane i den samanslegne kommunen – og dei har 

vore deltakarar i Nasjonale satsingar. Dei har faste leiarmøte og felles arenaer, noko som er viktig. 

 

I grunnskulen tek mange lærarar vidareutdanning. Dei har noko sjukefråvær, og opplever at det er 

vanskeleg å rekruttere inn lærarar til vikariat. Når det gjeld tilbakemeldinga frå Statsforvaltaren så er  

tiltak iverksett på meistringsnivå 5 og 8, der også PPT er involvert.  

Tilgang på arbeidskraft vert utfordrande framover, og samarbeid med andre er nødvendig. 

Kommunen har fokus på skulestruktur og større fagmiljø, og meir tverrfagleg samhandling (skule og 

hjelpetenester). 

 

Barnevern er organisert i sektoren oppvekst og undervisning. Kommunen har reorganisert drifta og 

jobbar no i team. Det blir jobba systematisk med internkontroll og evaluering av tiltak i 

styringsdokument. Det er behov for å rekruttere fagkompetanse, og at tilsette kan få 

vidareutdanning. Det er og behov for fleire kommunale hjelpetiltak og å jobba meir førebyggjande. 

 

Statsforvaltaren v/Mats Petter Sydengen trekkjer fram at kommunen er gode på eigenkontroll (eige 

tilsyn) når det gjeld barnehage. Sjølv om barnetalet går ned i kommunen må ein framleis rekruttere 

tilsette til sektoren, spesielt av di fleire framover blir pensjonistar. Det er elles bra at ein stor del av 

barn frå innvandrarfamiliar har barnehageplass. Det har vore eit stort påtrykk frå staten på nytt 

lovverk i denne sektoren.  

 

Fylkeslege Kristin Cotta Schønberg kommenterte barnevernstenesta, og at det har skjedd endringar i 

tenesta som jobbar under eit høgt arbeidspress. Det er god kompetanse i tenesta og dei jobbar 

systematisk, og er gode på leiing og «på-tvers» jobbing slik at barn blir tidleg «fanga opp». Tenesta 

har laga gode hjelpedokument i gjennomføring og arbeid på tvers av seksjonar. 

Familiehjelpa i Kinn jobbar aktivt med dette i tverrfaglige team, saman med skulehelsetenesta. 

 

Statsforvaltaren tykkjer og at det er positivt at kommunen har signert Fritidserklæringa i Vestland, 

som ein av tre kommunar i fylket. 

 

Kommunalsjef Norunn Stavø orienterte vidare om sektor for pleie og omsorg, legevakt, 

rehabilitering m.m. og om planane framover. Kommunen vil få bra kapasitet på institusjonsplassar 

framover. Dei ønskjer at innbyggjarar skal få bu heime lengst mogeleg, men må og legge til rette for 

at eldre eller yngre tenestemottakarar med behov, kan flytte inn til sentrum. 

Kommunen har elles to legevakter, to frisklivsentralar, god jordmordekning, og har teke imot mange 

Ukrainske flyktningar. Mange er med i Kvalifiseringsprogrammet. 

Kinn er ein Tørn-kommune, og jobbar i team innanfor helsetenesta. I tillegg til dette må ein satse på 

hjelp frå frivilligheita og organisasjonane. 

 

Fylkeslegen svarar ut at kommunen jobbar svært bra når det gjeld introduksjonsprogrammet, og at 

det er relativt god dekning på fastlegar. Tildelingskontoret gjer ein god jobb med ca. 2 000 vedtak i 

året. Når det gjeld brukarmedverknad blir det oppmoda å bruke eldrerådet og eventuelt 

brukarundersøkingar. 

 

Kommunen har ein vanskeleg ressurssituasjon som gjer det nødvendig med prioriteringar. 

Kommunen prøver så langt som mogeleg å legge til rette for at alle som treng helsehjelp kan bu 

heime så lenge som mogeleg både på øyane og ute i distrikta. Men når det er behov for omfattande  

helsehjelp (gjerne fleire gonger i døgnet) vert ein tilbydd dette på fastlandet/sentrumsnært på HDO 

eller kortidsopphald på institusjon. 

 

Statsforvaltar Liv Signe Navarsete orienterte om at brev frå kommunen, der tenesteyting til 

innbyggjarane i øyane er tema, er sendt vidare til Helse- og omsorgsdepartementet for uttale.  

Vi har ikkje motteke svar på dette brevet endå, men skal følgje opp saka framover. 

 

Kommunen har 97 lærlingar i ulike løp, og er flinke til å  legge til rette for kvar enkelt. Dei er oppretta 

eit bemanningssenter, der lærlingar må binde seg for å ta helsefagutdanning. Kommunen brukar 

ikkje eksterne vikarbyrå, slik at gode arbeidstids-ordningar er viktig å få på plass.  

 

Styring og forvaltning 

Kommunalsjef økonomi Linda Nipen orienterte om endra utgiftsbehov og økonomiske prioriteringar 

og styring framover, og om omstillingsmodellen som kommunen jobbar etter. Innsparingspotensiale 

for neste periode er om lag 97 mill. kroner. Lover, forskrifter og bemanningsnormer er problematisk 

å forholde seg til i økonomisk vanskelege tider. 

  

Statsforvaltaren vurderer økonomien til Kinn til middels mot svak, og at omstillingsprosjektet og 

effektiviseringstiltak som ligg i budsjettet er nødvendig for å kunne gjennomføre 

investeringsprogrammet. Ytterlegare renteoppgangar kan bli utfordrande for kommunen. Som vi 

snakka om blir det viktig å sjå samfunnsdelen og planar i samanheng med økonomiplanen, for å 

tilpasse desse til den økonomiske drifta, og etter kvart auke handlingsrommet til kommunen. 

 

Samfunnsutvikling og demokratisk arena 

Kommunalsjef samfunn, kultur og miljø, Rolf Bjarne Sund, orienterte om m.a. naturmangfald, plan, 

avfall, vatn og avløp, klimaarbeid og berekraft.  Han peika på viktige perspektiv i planlegginga, og såg 

utviklinga i demografi opp mot omstilling og attraktivitet. Han peika på ivaretaking av naturområde 

som kan vere problematisk i forhold til utvikling av næringsområde, og lokalpolitiske prioriteringar 

knytt til arealbruk. 

I tillegg må kommunen forholde seg til nasjonale og regionale føringar og forventningar om m.a. 

morgondagens maritime næringar, havbruksmeldinga, langtidsplan for forsvaret, energi og utvikling 

av petroleumsressursane m.m.  

Med bakgrunn i dette og med tanke på den sirkulære skiftet diskuterer kommunen og næringslivet 

m.a. det grøne skiftet, hamnefunksjonar, havbruk og fiskeri, teknologi, og olje og gassinstallasjonar. 

Arealplanen til kommunen er no til 2. gangs høyring, og det er gjennomført planvask i samband med 

planarbeidet. Statsforvaltaren v/Synnøve Stalheim meiner at det er svært positiv at kommunen har 

prioritert det overordna planarbeidet, slik at ein får på plass ein oppdatert plan for heile kommunen, 

og eit felles styringsverktøy. I samband med planarbeid generelt ber vi om at kommunen sikrar at 

det vert gjort gode vurderingar av samfunnsnytte. Eit anna tema som òg er viktig er vurdering av 

naturmangfaldlova spesielt i samband med vedtak av planar.  

Statsforvaltaren prioriterer arbeidsmøte og dialog med kommunane spesielt knytt til dei overordna 

planane. Vi har avgrensa kapasitet til å delta på synfaringar. 

 

Kommunen har fått betre kontroll, og har rydda opp i mykje på avløpssida. Det skal investerast i nytt 

reinseanlegg i Måløy. 

 

Når det gjeld avløp er det fornuftig slik kommunen legg opp dette arbeidet, men når det gjeld 

forureining må ein ta tak i dette som raskt som mogeleg. Det er viktig å ta vare på naturverdiane i 

arealdelen i kommuneplanen, og når det gjeld klimaplanen kan ein berre følgje opp den som allereie 

finst. Kommunen kan søke midlar til mellom anna restaurering av natur og klimasats m.m. avsluttar 

Aslaug Aalen.   

 

Christian Rekkedal frå landbruksavdelinga meiner det viktigaste, no sett ut frå landbruksomsyn, er å 

få arealdelen vedteken. I levande bygder er det som regel også levande landbruk og areala er i hevd. 

Det kan på tilpassa vis leggast til rette for busetnad på øyane og bygdene gjennom 

arealplanlegginga. 

Til slutt vart det knytt nokre kommentarar til beredskapsarbeidet. Det kan vere ein styrke å få med 

frivillige og næringslivet her, og jobbe med totalberedskap og beredskapsråd. 

Statsforvaltar Liv Signe Navarsete oppsummerte dagen og peika på at det er viktig med god dialog, 

og at vi kan ta kontakt med kvarandre om det er noko. Vi takkar for gode innleiingar frå kommunen. 

Kommuneøkonomien er utfordrande men ei god styring på sektorane er då viktig.  

 

 

Med helsing 

 

Synnøve Stalheim 

kommunaldirektør 

  

 

Marit Lunde 

seniorrådgjevar 

 

 

Dokumentet er elektronisk godkjent 

 

 

 

 

 

 


